
Тема: Сыйфат. Сыйфат турында төшенчә.
Максат: - Сыйфат турында төшенчә бирү;

- сыйфатларның матур әдәбиятта тоткан урынын аңлату;

- Г. Тукай тормыш юлын һәм иҗатын кабатлау;

- бәйләнешле сөйләм телен үстерү.

Җиһазлау: компьютер, дәреслек, “Су анасы”, “Шүрәле”, “Эш беткәч уйнарга ярый” әкиятләренә иллюстрацияләр.

Дәрес барышы.

I. Оештыру өлеше.

- Исәнмесез, укучылар.

- Хәерле көн.

- Кәефләрегез ничек соң?

- Кояшлы иртә кебек,

Тукай телен, ана телен 

өйрәнергә дип килдек.

II. Актуальләштерү. Үткән материалны кабатлау.
Искәртмәле диктант.

Тол калган анам янында мин берничә вакыт торгач, анам, мине авылыбыздагы Шәрифә исемле бер фәкыйрь карчыкка вакытлыча асрарга биреп калдырып, үзе Сасна исемле авылның мулласына кияүгә чыккан. Мин бу карчык өендә кадерсез, артык бер бала булганлыктан, ул мине әлбәттә тәрбияләмәгән; тәрбияләү түгел, яшь балалар иң мохтаҗ булган ачык йөзне дә күрсәтмәгән.
Сүзлек эше.
Тол - ялгыз.

Фәкыйрь - ярлы.

Мохтаҗ -

- Укучылар әлеге өзекне укыгач, күз алдыгызга кайсы язучы килә? (Г. Тукай) Экранда шагыйрьнең портреты күрсәтелә.
- Әйе, укучылар, бу юллар Г. Тукайның “Исемдә калганнар” автобиографик әсәреннән алынган. Әйдәгез әле, искә төшереп китик. Кем соң ул Г. Тукай? Аның нинди әсәрләрен беләбез?
- Быел Г. Тукайга ничә яшь тула?

- Ә хәзер өзекне тагын бер кат укыгыз һәм исемнәрне билгеләгез.

- Нәрсә ул исем?

- Ялгызлык һәм уртаклык исемнәрне табыгыз. Нинди исемнәр ялгызлык исем дип атала?
- Исемнәр ничек төрләнәләр?

- Күплек сандагы исемнәрне әйтегез?

- Килеш белән төрләнгән исемнәрнең килешләрен әйтегез.

- Тартым белән төрләнгән исемнәр?

- Тартымлы исемнәрең килешләрен билгеләгез.

Нәтиҗә ясау.

III. Яңа темага хәзерлек эше.

Иҗади эш.

- Укучылар, әйдәгез әле, сөекле шагыйребез Г. Тукайның портретын сурәтләп китик әле. (Сораулар ярдәмендә портретын төзибез.)
  Безнең алдыбызда Г. Тукай портреты. Аның түгәрәк, мөлаем йөзеннән нур балкып тора. Уйчан, моңсу күзләре белән бар дөньяны күзәтеп торадыр кебек. Киң маңгае да, кечкенә, килешле колаклары да үзенә бик килешеп тора. Акыллы, уйчан карашы белән үзенә җәлеп итә.
(Дәфтәрләргә язу, сыйфатлар астына сызабыз,)

- Укучылар әйтегез әле, нинди сүзләр безгә портретны тулырак сурәтләргә ярдәм итте?

- Дөрес, сыйфатлар.

IV. Яңа тема өстендә эш.

А) Алдагы сыйныфларда алган белемнәрне ныгыту.

Уен. “Фикерне тәмамлап бетер”.

Сыйфат предметның __________ белдерә. 

Сыйфат ______, ______ сорауларына җавап бирә.

Исемне ачыклап килгән сыйфат __________ дип йөртелә.

Рус теленнән аермалы буларак, татар телендә сыйфатлар ________.

Нәтиҗә ясау.

V. Ял итү минуты.

Г. Тукайның “Кызыклы шәкерт” шигыренә күнегүләр ясау.

Б) Күнегүләр эшләү нәтиҗәсендә белемнәрне ныгыту.

· Сүзлек диктанты.

“Шүрәле”поэмасының 1нче бүлегенә ясалган фильм карала. Өзектән сыйфатларны сыйфатланмышы белән язып алырга. 

Нәтиҗә ясау.

· Төркемләп эшләү. 

1 нче төркемгә “Су анасы” әкиятеннән, 2 нче төркемгә “Эш беткәч уйнарга ярый” шигыреннән иллюстрацияләр таратыла. 
- “Су анасы” әкияте нәрсә турында? Ул безне нәрсәгә өйрәтә?

- “Эш беткәч уйнарга ярый” шигыре белән шагыйрь нәрсә әйтергә тели?

Бирем.

Ике вариантта кечкенә хикәя төзергә. 1нче хикәядә сыйфатлар кулланмыйча, 2нчесендә сыйфатлар кулланып.

Эшләр тыңлана.
Нәтиҗә ясау.

- Сыйфатлар ни өчен кирәк?

VI. Өй эше.

- Укучылар, безнең барыбызныңда туган авылы яки туган шәһәре бар. Г. Тукайның туган авылының исеме ничек? (Кушлавыч)

- Шагыйрьнең туган авылына багышланган шигыре дә бар әле. Ул шигырьне искә төшереп китик әле. (1 укучы сөйли, экранда туган авыл рәсеме чыга.)
- Укучылар менә сез дә үзегезнең туган җирегез турында, сыйфатлар кулланып кечкенә хикәя язып килегез.

VII. Йомгаклау.

- Нәрсә ул сыйфат?

- Кем турында әңгәмә алып бардык?

- Укучылар, дәрес буе Г. Тукай турында сөйләштек. Әйдәгез әле, аның татар халкының гимнына әйләнгән “Туган тел” җырын җырлап дәресебезне тәмамлыйк.

